
BRUKSEL, 2 TETOR - Komisioni
Evropian ka propozuar krijimin e
një tregu të përbashkët për nëntë
shtete kandidate për anëtarësim
në Bashkimin Evropian. Tregu
parashihet në propozimin për
ndryshimin e politikës së
zgjerimit, në të cilin Radio Evropa
e Lirë (REL) ka pasur qasje.
Miratimi ose publikimi i të cilit
pritet më 6 tetor, pas takimit
njëjavor të Kolegjiumit të
Komisionit Evropian në Strasburg.
Tregu i përbashkët për vendet
kandidate përshkruhet si
“instrumenti më i fuqishëm i
bllokut për nxitjen e prosperitetit
dhe konvergjencës ekonomike”.
Qasja në këtë treg, hapësira e
përbashkët e BE-së në të cilën
mallrat, shërbimet, njerëzit dhe
kapitali qarkullojnë lirshëm, deri
tani ka qenë plotësisht e mundur
vetëm pas anëtarësimit formal.
Megjithatë, që këto propozime,
ose disa prej tyre të hyjnë në fuqi,
nevojitet miratimi formal dhe
pajtueshmëria e të gjitha shteteve
anëtare të BE-së.
Dokumenti do të shërbejë si bazë
për diskutimet strategjike
ndërmjet liderëve të BE-së në
samitin e ardhshëm, i cili do të
mbahet më 15 dhe 16 tetor në
Bruksel dhe do t’i kushtohet
zgjerimit të BE-së.
Vendet kandidate janë: Shqipëria,
Mali i Zi, Maqedonia e Veriut,
Serbia, Bosnje e Hercegovina,
Gjeorgjia, Turqia, Moldavia dhe
Ukraina.

Treg i përbashkët, por me
kushte

Qasja në tregun e përbashkët nuk
ofrohet automatikisht, por lidhet
qartë me përparimin konkret të
vendeve kandidate në procesin e
reformave.
“Përparimi i krahasueshëm duhet

të çojë në mundësi të
krahasueshme”, thuhet, ndër të
tjera, në draft-dokumentin e
Komisionit Evropian. Sipas
dokumentit, instrumentet
ekzistuese do të zgjeroheshin
gradualisht, në përpjesëtim me
shkallën në të cilën secili vend
është realisht i gatshëm.
Dokumenti parashikon gjithashtu
mekanizma mbrojtës kundër
“ngecjes” në reforma, që do të
thotë se qasja e fituar një herë nuk
është domosdo e përhershme.
Megjithatë, dokumenti nuk
përmban kritere të sakta, afate
kohore apo rrethana të
përcaktuara qartë se në cilat
kushte qasja mund të pezullohet.

Çfarë ofrohet dhe çfarë
ekziston tashmë?

Propozimet e reja të Komisionit
Evropian parashikojnë përfshirjen
e hershme të vendeve kandidate
në sektorë të përzgjedhur,
veçanërisht në fushën e
teknologjive kritike, ekosistemeve
industriale, integrimit financiar
dhe zinxhirëve të qëndrueshëm të
furnizimit.
Propozohet, gjithashtu,
pjesëmarrja në programin
“Horizont Evropa”, programin
kryesor të BE-së për financimin e
kërkimit dhe inovacionit, si dhe në
projekte të rëndësishme me
interes të përbashkët evropian.
Megjithatë, disa nga ofertat në
këtë dokument tashmë janë në
dispozicion të vendeve kandidate
dhe vendeve potenciale anëtare.
Kjo, ndër të tjera, vlen për zonën e
përbashkët të pagesave në euro
(SEPA) dhe heqjen e tarifave të
roamingut.
SEPA tashmë është në dispozicion
për shumicën e vendeve
kandidate. Pesë vende, Shqipëria,
Moldavia, Mali i Zi, Maqedonia e

Veriut dhe Serbia, i janë bashkuar
zyrtarisht SEPA-s.
Situatë e ngjashme është edhe me
ofertën që lidhet me heqjen e
tarifave të roamingut. Ukraina
dhe Moldavia e përdorin këtë
regjim që nga fillimi i këtij viti,
ndërsa Komisioni Evropian
planifikon që vitin e ardhshëm
heqjen e tarifave ta zgjerojë edhe
në të gjitha vendet e Ballkanit
Perëndimor.

Cili është përfitimi nga tregu
i përbashkët?

Përfitimet e integrimit evropian
do të vinin shumë më herët se
vetë anëtarësimi, thotë Korina
Stratulat, zëvendësdrejtore në
Qendrën për Politika Evropiane.
“Megjithatë, oferta duhet të jetë
po aq e qartë sa edhe kushtet:
çfarë qasjeje sigurojnë kandidatët,
kur e sigurojnë atë dhe çfarë do ta
justifikonte pezullimin e saj.
Kandidatët duhet ta dinë se çfarë
do t’u mundësojë përmbushja e
kushteve, dhe jo vetëm se sa
mund t’u kushtojë mos
përmbushja e tyre”, thotë Stratulat
për REL-in. “Integrimi gradual
duhet të mbetet rrugë drejt
anëtarësimit, dhe jo një dhomë
pritjeje e përhershme”, theksoi ajo.

Oferta për qasje në tregun e
përbashkët lidhet gjithashtu me
Marrëveshjen ekzistuese të
Stabilizim-Asociimit (MSA), të
cilën secili vend kandidat e ka me
Bashkimin Evropian. Kjo
marrëveshje përbën kornizën
ligjore për afrimin gradual të
vendeve kandidate me tregun e
përbashkët.
Të dyja sistemet bazohen në
heqjen e pengesave tregtare,
përafrimin e rregullave dhe
standardeve me rregullat e BE-së
dhe përfshirjen graduale të
vendeve kandidate në hapësirën
ekonomike evropiane.
MSA-ja u mundëson kështu
vendeve kandidate që, edhe para
anëtarësimit të plotë, të përfitojnë
nga një pjesë e përfitimeve
ekonomike të integrimit, ndërsa
njëkohësisht i përgatit ato për
integrimin e plotë në tregun e
përbashkët.

Çfarë tjetër ofrohet?

Qasja në tregun e përbashkët është
vetëm një pjesë e dokumentit të
gjerë, në të cilin Komisioni
Evropian paraqet propozime të
reja, nga të cilat del se vendet e
ardhshme anëtare, në momentin
e anëtarësimit, nuk do të gëzojnë

domosdo të njëjtat të drejta si
shtetet aktuale anëtare.
Elementi më i ndjeshëm i draftit
lidhet me kufizimin e së drejtës së
vetos, e cila në dokument
përshkruhet në mënyrë simbolike
si “angazhim i përkohshëm në
lidhje me vendimmarrjen në
Këshillin e BE-së dhe Këshillin
Evropian”.
Sipas këtij propozimi, vendet e
ardhshme anëtare do të
angazhoheshin që të mos
kundërshtonin vendimet e
Këshillit në fushat ku kërkohet
njëzëshmëri.
Shteteve anëtare u propozohet që
në një numër të caktuar fushash,
përfshirë zgjerimin, të kalojnë nga
vendimmarrja unanime në
vendimmarrje me shumicë të
cilësuar.
Sipas propozimit, vendimet për
hapjen ose mbylljen e kapitujve të
negociatave do të merreshin me
shumicë të cilësuar, ndërsa
vendimi për pranimin e një
anëtari të ri do të vazhdonte të
merrej në mënyrë unanime.

Ku janë dobësitë e ofertës?

Në “çekuilibër”, është e bindur
Korina Stratulat.
“Për kandidatët vendosen kushte
të rrepta, ndërsa Bashkimit, në
përgjithësi, i ofrohen mundësi dhe
jo detyrime”, thekson Stratulat.
Ajo vlerëson se përdorimi më i
mirë i marrëveshjeve ekzistuese
ka kuptim, por vetëm renditja e
instrumenteve nuk është e njëjtë
me një detyrim që ato do të
përdoren. “BE-ja duhet të thotë se
çfarë do të ndryshojë, kush do ta
zbatojë dhe brenda cilit afat.
Përndryshe, kushtet më të rrepta
për anëtarësim rrezikojnë të
bëhen zëvendësim për zgjidhjen e
dobësive të vetë Bashkimit”,
deklaroi ajo.

BRUKSELI OFRON TREG TË PËRBASHKËT 
NËSE VENDET KANDIDATE TË BE-së 

“JANË TË GATSHME NJËMEND”

Riga, 2 tetor - Ministri i
Mbrojtjes i Letonisë ka
minimizuar rrezikun e
menjëhershëm pas
paralajmërimit të fundit
bërthamor të Rusisë ndaj
Organizatës së Traktatit të
Atlantikut Verior (NATO) lidhur
me Kaliningradin. “Për
momentin, nuk shoh ndonjë
kërcënim të pashmangshëm”,
tha Raivis Melnis për Radion
Evropa e Lirë në një intervistë
në Uashington më 30 shtator,
duke përsëritur qëndrimin e
sekretarit të përgjithshëm të
NATO-s, Mark Rutte, i cili tha se
nuk e kishte marrë “aq
seriozisht” paralajmërimin rus.
Rusia paralajmëroi NATO-n

këtë javë se ishte e gatshme të
përdorte të gjithë arsenalin e saj,
përfshirë armët bërthamore,
nëse aleanca perëndimore do të
përpiqej ta izolonte
Kaliningradin, enklavën e saj të
shumëmilitarizuar në Baltik, e
vendosur mes vendeve anëtare
të NATO-s, Polonisë dhe
Lituanisë.
Në një memorandum
diplomatik të shpërndarë te
vendet anëtare të NATO-s,
Moska tha se kishte
informacione se aleanca po
përgatitej për një “bllokadë
ajrore dhe detare” të këtij
territori.
Paralajmërimi bëri që Rutte t’i
bënte thirrje Rusisë që “t’i ndalë

kërcënimet bërthamore”, duke
thënë se NATO është një
aleancë mbrojtëse dhe se “kjo
është absolutisht e
panevojshme dhe nuk
ndihmon”. Ai shtoi se
presidenti rus, Vladimir Putin, e
di se nuk mund ta fitojë një
përballje të drejtpërdrejtë me
NATO-n.
Melnis tha se Rusia u është
drejtuar vazhdimisht
kërcënimeve bërthamore që
nga nisja e pushtimit në shkallë
të gjerë të Ukrainës, duke
argumentuar se Moska e
përdor një retorikë të tillë për të
frikësuar popullsinë
perëndimore, për të dobësuar
mbështetjen për Kievin dhe për

të testuar kohezionin e
aleancës së NATO-s. “Rusia do
të përdorë çdo mjet për të na
kërcënuar, për të futur frikë te
njerëzit tanë, për të mbështetur

Ukrainën, por edhe për ta
prishur unitetin dhe
kohezionin tonë, dhe thjesht
për të testuar se ku janë ata
kufij”, tha ai.

Ministri letonez i Mbrojtjes: Sulmet hibride të Rusisë janë shqetësimi kryesor, jo retorika bërthamore

PRISHTINË, 2 TETOR - Sheshi
“Skënderbeu” në Prishtinë, ora
21:00. Ky është pikëtakimi i
përnatshëm i mijëra
protestuesve që, nën thirrjen “Jo
në emrin tim”, kundërshtojnë
dënimin për katër ish-
udhëheqësit e Ushtrisë
Çlirimtare të Kosovës (UÇK) nga
Gjykata Speciale.

Por kush po proteston
dhe çfarë po kërkohet?

Për 15 net me radhë, nga 16
shtatori, protesta ka vazhduar
në të njëjtin vend, e thirrjeve u
janë bashkuar edhe veteranë të
luftës, studentë, tifozë,
politikanë, artistë dhe qytetarë
nga qytete të ndryshme të
Kosovës.
Në numër më të vogël të
pjesëmarrësve, protesta u
mbajtën edhe në shumicën e
komunave të Kosovës, të
thirrura nga Organizata e
Veteranëve të Luftës (OVL) së
UÇK-së.
Çlirim Haziri, organizator i
protestave të mbrëmjes në
kryeqytetin e Kosovës, tregon
për Radion Evropa e Lirë se çdo
natë u bëjnë thirrje
institucioneve të vendit t’i
plotësojnë dy kërkesa.
E para, ta ndryshojnë ligjin për
ato që zyrtarisht njihen si
Dhomat e Specializuara të

Kosovës në Hagë. Dhe, e dyta, të
garantojnë një buxhet
mbështetës për mbrojtjen e
Hashim Thaçit, Jakup Krasniqit,
Kadri Veselit dhe Rexhep Selimit.
“Që 15 ditë i kemi këto kërkesa,
të cilat ende nuk kanë arritur në
vesh të institucioneve të
Kosovës”, thotë Haziri, teksa nuk
shpreson edhe aq në plotësimin
e tyre. Ai shpreh frikën se Kosova
do të shkojë në zgjedhje të reja
parlamentare pa u ndryshuar
Ligji për Specialen.
Nismën për ndryshimin e ligjit e
ka marrë tashmë Partia
Demokratike e Kosovës në
opozitë, teksa propozimi është
ende në duart e qeverisë për
vlerësim para se ajo t’ia përcjellë
atë Kuvendit për shqyrtim.
Haziri kërkon që ndryshimi i
këtij ligji “të mos jetë në tavolinë
të negociatave politike për
koalicione midis partive”, por të
procedohet në Kuvend e të
mbështetet nga shumica
shqiptare.
Për veteranët e luftës, kalimi i
procesit gjyqësor te Gjykata
Supreme e Kosovës, pasi të
përfundojë shkalla e Apelit,
është kërkesa kryesore. Ky është
edhe një nga ndryshimet e
propozuara në Ligjin për
Specialen. “Në qoftë se vendimi
i Apelit në Gjykatën Speciale
është i pafavorshëm për ne, le të
jetë mundësia që vendimi të
korrigjohet nga institucionet

tona dhe drejtësia të vendoset
në Kosovë”, thotë Gazmend
Syla, nënkryetar i OVL-së së
UÇK-së.
Përveç kërkesave të ngjashme
me të tjerët, veteranët po i
kërkojnë kryeministrit Albin
Kurti edhe shkarkimin e
ministres së Drejtësisë, Donika
Gërvalla.
Atë e shohin pengesë në
mbështetjen e shtetit për ish-
krerët e UÇK-së në Hagë, pasi
vlerësojnë se ministria që ajo
udhëheq ka në kompetencë
edhe ndihmën financiare dhe
ligjore.

Protesta që bashkon
grupe të ndryshme

Organizatorët i kanë mohuar
akuzat se protestat kanë
ngjyrim partiak.
Haziri thotë se në protesta
marrin pjesë qytetarë me bindje
të ndryshme politike, ndërsa
Syla i përshkruan organizimet e
tyre si gjithëpopullore dhe
paqësore.
Për socoiologun Fadil Maloku,
megjithatë, bashkimi i këtyre
grupeve nuk do të thotë
domosdoshmërisht se ka një
lëvizje të unifikuar shoqërore.
Në disa përgjigje për Radion
Evropa e Lirë, ai e përshkruan
mobilizimin si një “koalicion
emocional, simbolik dhe

identitar të përkohshëm”. Sipas
tij, “bindja se aktgjykimi ndaj
krerëve të UÇK-së prek jo vetëm
individët e dënuar, por edhe
mënyrën se si lufta dhe historia
e Kosovës po interpretohen e
gjykohen”, ka bashkuar grupe që
në rrethana të tjera nuk do të
kishin të njëjtat interesa e
qëndrime politike.

Çfarë nëse kërkesat nuk
plotësohen?

Për Hazirin është e
papranueshme që ndryshimi i
Ligjit për Gjykatën Speciale të
mbetet “në bankën rezervë të
politikës dhe që UÇK-ja ta
vazhdojë e vetme betejën pa
institucionet”. Megjithatë, ai
thotë se do të vazhdojnë të
protestojnë derisa t’u
plotësohen kërkesat.
Ndërkaq, Syla thotë se në rast se
vendi shkon në zgjedhje pa u
ndryshuar ligji, shpërfaqet,
sipas tij, “qëllimi dhe
mosvullneti i partisë në
pushtet”, Lëvizjes Vetëvendosje,
për ta plotësuar kërkesën e
protestuesve.
Në ballë të protestave nuk ka
veç veteranë e qytetarë që e
kanë përjetuar luftën. Atyre iu
bashkuan një numër i madh i të
rinjve, nxënës e studentë, të
cilët, sipas sociologut Maloku,
duhet ta formalizojnë edhe më

tutje pjesëmarrjen tyre. Sipas tij,
brezi i ri duhet të përfshihet
edhe në hartimin e kërkesave
nga protesta.
Ai thotë se përfshirja masive e të
rinjve nga një reagim kundër një
aktgjykimi mund “të prodhojë
edhe narrativë apo kauzë të re”
që do të lidhej me identitetin
kombëtar.
Megjithatë, me kërkesat ende të
paplotësuara dhe protestat që
vazhdojnë, mbetet e paqartë
nëse ky mobilizim do të mbetet i
fokusuar te aktgjykimi i Speciales
apo do të shndërrohet në një
kauzë më të gjerë shoqërore e
politike.

Vazhdojnë
protestat 

Dhjetëra mijëra njerëz kanë
mbushur sheshet kryesore të
kryeqytetit të Kosovës, Prishtinë,
më 1 tetor, për ta shprehur
mospajtimin me dënimin me
burgim të ish-krerëve të Ushtrisë
Çlirimtare të Kosovës (UÇK) nga
Dhomat e Specializuara të
Kosovës në Hagë muajin e kaluar.
Ata valëvitën flamuj me simbolet
e UÇK-së dhe pankarta në
mbështetje të ish-presidentit
Hashim Thaçi, ish-
kryeparlamentarëve Kadri Veseli
e Jakup Krasniqi, dhe ish-
deputetit Rexhep Selimi. 

DY JAVË PROTESTA KUNDËR 
AKTGJYKIMIT TË SPECIALES

Që nga 16 shtatori mijëra qytetarë janë mbledhur çdo ditë në sheshin “Skënderbeu” në Prishtinë për ta
kundërshtuar aktgjykimin dënues të Gjykatës Speciale në Hagë ndaj katër ish-udhëheqësve të Ushtrisë

Çlirimtare të Kosovës. Çfarë i bashkon këta protestues dhe deri ku shkojnë kërkesat e tyre?

Mal QORRAJ

PRISHTINË, 2 TETOR - Mbi 40
organizata të shoqërisë civile u
kanë bërë thirrje partive
parlamentare në Kosovë që të
angazhohen për një marrëveshje
që do të mundësonte zgjedhjen e
presidentit/es deri më 6 tetor
brenda afatit të përcaktuar nga
Gjykata Kushtetuese.
Në një deklaratë të përbashkët
organizatat kanë theksuar se
Kosova ka nevojë për institucione
funksionale, me mandat të plotë
dhe që përmbushin përgjegjësitë
ndaj qytetarëve. Sipas tyre,
dështimi i serishëm për zgjedhjen
e presidentit/es do ta sillte
shpërndarjen e Kuvendit dhe
zgjedhje të reja, duke e vendosur
vendin përballë një tjetër ngërçi
institucional. “Pas krizave të
përsëritura institucionale dhe
cikleve të njëpasnjëshme
zgjedhore, kjo do ta vendoste
vendin përballë një tjetër ngërçi
institucional, pa pasur garanci që
zgjedhjet do të jenë zgjidhje e
mosmarrëveshjeve që po e
mbajnë të hapur këtë çështje”,
thuhet në deklaratë.
Organizatat kanë kërkuar
kompromis të ndërsjellë nga
partitë parlamentare. 
Nga shumica parlamentare kanë

kërkuar që të jetë e hapur ndaj
kandidaturave që mund të
sigurojnë mbështetje më të gjerë
ndërpartiake, ndërsa nga partitë
opozitare kanë kërkuar propozime
konkrete dhe angazhim për një
zgjidhje të realizueshme. “Arritja e
marrëveshjes për presidentin/en
kërkon kompromis të ndërsjellë”,
thuhet në deklaratë.
Shoqëria civile ka vlerësuar se një
tjetër bllokadë institucionale do ta
thellonte krizën dhe do ta zgjaste
pasigurinë politike, duke ndikuar
edhe në zhvillimin ekonomik,
marrëdhëniet ndërkombëtare dhe
besimin e qytetarëve në
institucionet e shtetit.
Në deklaratë thuhet se zgjedhja e
presidentit/es përmes një
marrëveshjeje në përputhje me
Kushtetutën do t’i mundësonte
vendit të dalë nga bllokada aktuale
dhe institucioneve të vazhdojnë
punën.
Organizatat nënshkruese kanë
shprehur gatishmërinë për të
kontribuar në këtë proces përmes
lehtësimit të diskutimeve
eventuale, ndërsa kanë kërkuar që
në ditët e mbetura deri në afat të
ndërmerren hapa konkretë për
arritjen e marrëveshjes.
Edhe Instituti Demokratik i
Kosovës (KDI) ka kërkuar që
partitë parlamentare t’i
përqendrojnë përpjekjet për

zgjedhjen dhe betimin e
presidentit para 4 tetorit, për t’i
shmangur paqartësitë lidhur me
ushtrimin e kompetencave
presidenciale pas përfundimit të
periudhës gjashtëmujore.
KDI-ja këtë kërkesë e ka bërë në
një konferencë për medie, ku
paraqiti analizën “Ushtrimi i
detyrës së presidentit përtej
gjashtë muajve”.
Eugen Cakolli, gjatë prezantimit të
analizës, rikujtoi se periudha e
ushtrimit të detyrës nga Albulena
Haxhiu, e cila nisi më 4 prill
përfundon më 4 tetor.
Ndërkohë, sipas KDI-së, afati
përfundimtar për zgjedhjen e
presidentit, i përcaktuar nga
Gjykata Kushtetuese, është 6
tetori. “Afati i 6 tetorit përcakton
kohën që ka Kuvendi për ta
zgjedhur presidentin dhe pasojën
nëse dështon, ndërsa kufiri
gjashtëmujor lidhet me
kohëzgjatjen e ushtrimit të
përkohshëm të përgjegjësive
presidenciale”, tha Cakolli.
Ai iu referua edhe deklaratës së
përbashkët të publikuar një ditë
më parë nga rreth 50 organizata të
shoqërisë civile, përmes së cilës u
kërkua arritja e një marrëveshjeje
për zgjedhjen e presidentit brenda
afatit. Sipas Cakollit, një dështim
tjetër në zgjedhjen e presidentit do
ta çonte vendin në zgjedhje,

ndërsa ekziston rreziku që çështja
e zgjedhjes së presidentit të
vazhdojë të mbetet e pazgjidhur
edhe në legjislaturën pasuese.
Në konferencë, Vullnet Bugaqku
paraqiti vlerësimin e KDI-së se
kufiri gjashtëmujor, i përcaktuar
në nenin 90, paragrafi 3 i
Kushtetutës, e kufizon ushtrimin e
përkohshëm të funksionit të
Presidentit. Sipas analizës së KDI-
së, rizgjedhja e kryetares së
Kuvendit më 9 shtator nuk ka
krijuar automatikisht një periudhë
të re gjashtëmujore përderisa
vakanca presidenciale ka
vazhduar.
“Rizgjedhja ose ndërrimi i
kryetarit, pa ndërprerjen e
vakancës presidenciale, nuk
trajtohet si rifillim automatik i
afatit”, u shpreh Bugaqku.
Kryeministri i Kosovës, Albin Kurti,
ka thënë të premten se kanë filluar
komunikimet lidhur me
marrëveshjen për zgjedhjen e
presidentit të vendit.
Kurti theksoi se kjo javë është
vendimtare për të pasur një
marrëveshje. “Kemi filluar
komunikimet dhe, natyrisht, kjo
fundjavë është vendimtare për të
pasur një marrëveshje, në mënyrë
që javën e ardhshme të kemi
president...”, tha kryeministri Kurti.
Ushtruesja e detyrës së
presidentes, Albulena Haxhiu, e ka
konsideruar më të rëndësishme
zgjedhjen e presidentit sesa
plotësim-ndryshimin e Ligjit për
Specialen të propozuar nga PDK-
ja, teksa ka shtuar se ajo beson se
Bekim Sejdiu do të rikthehej në
garë sikur të ketë garanci për votat
e nevojshme.
Haxhiu tha se presidenti ka më

shumë rëndësi pasi, sipas saj,
vetëm atëherë do të mund ta
trajtojnë plotësim-ndryshimin e
Ligjit për Specialen dhe të
adresohet kërkesa e Kuvendit për
një strategji të përbashkët
mbrojtëse për ish-krerët e UÇK-së
në Hagë. “Unë kam përcjell disa
qëndrime të PDK-së, natyrisht që
s’janë gjithmonë të njëjta,
ndërrojnë nga dita në ditë, nga
përfaqësuesi në përfaqësues, pra
nuk ka një konsistencë në
qëndrimet e tyre. Për sa i përket
deklaratës së (Bedri) Hamzës,
meqë është kryetar i partisë, po e
marr si të mirëqenë. Unë s’jam që
të bëhen pazare për këtë çështje.
Mendoj që të gjithë, me
përgjegjësinë më të lartë që e kemi,
duhet të ulemi dhe të flasim për
prioritetet, sepse për mua më e
rëndësishme është që ta zgjedhim
presidentin sesa ta votojmë ligjin,
sepse nëse zgjidhet presidenti,
atëherë do të kemi mundësi ta
trajtojmë projektligjin, ta
adresojmë kërkesën e Kuvendit
për një strategji të përbashkët dhe
për bindjen time, më e qëlluar
është një strategji e përbashkët ku
mblidhen përfaqësuesit e
institucioneve, ekspertë të fushës,
ekipet mbrojtëse dhe të
përgatitemi dhe të jemi në
shërbim të ekipeve mbrojtëse në
procesin e ankimimit në Gjykatën
e Apelit sesa të procedojmë nisma
që edhe ata vetë e dinë se mund
të mos çojnë askund”, tha Haxhiu.
Haxhiu tha se edhe vetë ish-krerët
e UÇK-së nuk do ta ndienin se e
kanë mbështetjen e shtetit nëse
vendi do të shkonte me vetëdije të
plotë në zgjedhje të
parakohshme.

SHOQËRIA CIVILE U BËNË THIRRJE
PARTIVE PËR MARRËVESHJE 

PËR ZGJEDHJEN E PRESIDENTIT
Mbi 40 organizata të shoqërisë civile u kanë bërë thirrje partive
parlamentare në Kosovë që të angazhohen për një marrëveshje që do
të mundësonte zgjedhjen e presidentit/es deri më 6 tetor. Sipas tyre,
dështimi i serishëm për zgjedhjen e presidentit/es do ta sillte
shpërndarjen e Kuvendit dhe zgjedhje të reja, duke e vendosur
vendin përballë një tjetër ngërçi institucional

Prishtinë, 2 tetor-
Kryeministri Albin Kurti ka
bërë me dije se në kuadër të
Javës së Nivelit të Lartë të
Asamblesë së Përgjithshme të
OKB-së, kishte nderin që të
takonte për herë të parë
Presidentin e Shteteve të
Bashkuara të Amerikës,
Donald J. Trump.
Kurti në një postim në

“Facebook” shkruan se
Shtetet e Bashkuara të
Amerikës janë aleati kryesor,
partneri i pazëvendësueshëm
dhe miku special i Republikës
së Kosovës. “Në kuadër të
Javës së Nivelit të Lartë të
Asamblesë së Përgjithshme të
OKB-së, kisha nderin që të
takoj për herë të parë
presidentin e Shteteve të

Bashkuara të Amerikës, z.
Donald J. Trump. E
falënderova për ngritjen e
valës së investimeve në
mbrojtje në NATO, ku edhe
Kosova duhet të anëtarësohet.
Shtetet e Bashkuara të
Amerikës janë aleati kryesor,
partneri i pazëvendësueshëm
dhe miku special i Republikës
së Kosovës”, ka shkruar Kurti.

Kurti takon Trumpin për herë të parë: SHBA-të janë
aleati kryesor i Kosovës

Faton DËRMAKU

PRISHTINË, 2 TETOR - Këshilli
Prokurorial i Kosovës (KPK) ka
njoftuar se në takimin e mbajtur
më 2 tetor, pas shqyrtimit të
çështjes në pajtim me
kompetencat e tij ligjore dhe pas
vlerësimit të rrethanave
relevante institucionale dhe
profesionale, ka vendosur për
largimin nga pozita e
kryeprokurorit të Prokurorisë
Speciale të Republikës së
Kosovës, Blerim Isufaj, ndërsa
funksionin e prokurorit do ta
ushtrojë në këtë prokurori.
KPK-ja njofton se vendimi është
marrë në mbështetje të nenit 22,
paragrafi 5, të Ligjit nr. 06/L-056
për Këshillin Prokurorial të
Kosovës, të ndryshuar dhe
plotësuar me Ligjin nr. 08/L-
249, mbi bazën e rrethanave të
konstatuara dhe të
dokumentuara në procedurën
përkatëse. “Andaj, pas marrjes
së vendimit për largimin nga
pozita e Kryeprokurorit, Këshilli

Prokurorial i Kosovës ka caktuar
z. Dren Paca, prokuror në
Prokurorinë Speciale të
Republikës së Kosovës, Ushtrues
të Detyrës së Kryeprokurorit të
Prokurorisë Speciale, deri në
plotësimin e pozitës në pajtim
me procedurat dhe
kompetencat e përcaktuara me
legjislacionin në fuqi.
Caktimi i Ushtruesit të Detyrës
synon të sigurojë vazhdimësinë
e menjëhershme të funksionimit
institucional, ushtrimin e
pandërprerë të kompetencave të
Prokurorisë Speciale dhe
garantimin e efikasitetit në
trajtimin e rasteve penale, pa
lejuar që ndryshimi në
drejtimin e institucionit të
cenojë funksionimin e tij të
rregullt”, thuhet në
komunikatën e KPK-së, duke
shtuar se në ushtrimin e
funksionit të kryeprokurorit të
Prokurorisë  Speciale janë
evidentuar dhe konstatuar, ndër
të tjera, këto rrethana:
keqmenaxhimi i Prokurorisë
Speciale të Republikës së

Kosovës; jokompetenca në
ushtrimin e funksionit të
kryeprokurorit; dështimi në
përmbushjen e detyrave dhe
përgjegjësive të përcaktuara me
ligj për pozitën e kryeprokurorit;
mospërmbushja e standardeve
të kërkuara të performancës, e
konstatuar përmes vlerësimit të
performancës të realizuar në
pajtim me dispozitat ligjore dhe
aktet përkatëse nënligjore.
Gjithashtu, KPK thekson se këto
nuk përbëjnë vlerësime të
përgjithshme apo konsiderata
politike, por rrethana të lidhura
drejtpërdrejt me ushtrimin e
funksionit, përgjegjësitë ligjore
të bartësit të tij dhe standardet
profesionale e institucionale të
kërkuara për drejtimin e
Prokurorisë Speciale. Sipas
vlerësimit të KPK-së, secila prej
këtyre rrethanave, veçmas dhe
në mënyrë të pavarur, përbën
bazë për ndërmarrjen e masës
së largimit nga pozita, në
kuptim të nenit 22, paragrafit 5,
të Ligjit për Këshillin
Prokurorial të Kosovës.

Po ashtu, Këshilli Prokurorial
vlerëson me shqetësim të
veçantë gjendjen e efikasitetit
institucional të Prokurorisë
Speciale. “Mënyra e
menaxhimit të kësaj Prokurorie,
veçanërisht gjatë katër viteve të
fundit, ka ndikuar në mënyrë të
drejtpërdrejtë në dobësimin e
efikasitetit dhe rezultateve
institucionale, duke krijuar një
situatë që kërkon ndërhyrje të
përgjegjshme, institucionale
dhe të menjëhershme. Për KPK-
në, drejtimi i një institucioni të
tillë nuk mund të reduktohet në
ushtrimin formal të
kompetencave administrative.
Kryeprokurori bart përgjegjësi
të drejtpërdrejtë për
organizimin, menaxhimin,
funksionalitetin dhe rezultatet e
institucionit që drejton, në
përputhje me ligjin, standardet
profesionale dhe detyrimin
kushtetues për funksionimin
efikas të sistemit prokurorial”,
thuhet në komunikatë.
Ndër të tjera, thuhet se KPK-ja
konsideron se përgjegjësia

institucionale dhe llogaridhënia
nuk janë çështje diskrecionale,
por kërkesa të domosdoshme
për funksionimin e një sistemi
prokurorial të pavarur,
profesional dhe efikas. “Andaj,
KPK u garanton qytetarëve të
Republikës së Kosovës dhe
partnerëve ndërkombëtarë se
do të ndërmarrë të gjitha
veprimet e nevojshme për
rikthimin e efikasitetit, forcimin
e kapaciteteve profesionale dhe
menaxheriale dhe
përmirësimin e rezultateve të
Prokurorisë Speciale. Vëmendje
e veçantë do t’i kushtohet
forcimit të kapaciteteve dhe
rezultateve në luftimin e krimit të
organizuar dhe transnacional,
përfshirë kontrabandimin e
migrantëve, trafikimin e
narkotikëve, trafikimin e qenieve
njerëzore, pastrimin e parave dhe
veprimtarinë e organizatave
kriminale që operojnë përtej
kufijve shtetërorë. KPK vlerëson se
përballja me këto forma të
kriminalitetit kërkon prokurori
profesionale, efikase, të
mirëmenaxhuara dhe të afta për
të vepruar në mënyrë të
koordinuar me institucionet
vendore dhe partnerët
ndërkombëtarë”, është theksuar
në komunikatën e KPK-së.
KPK-ja ka vazhduar më tutje se
nuk do të tolerojë që dobësitë në
menaxhim, mungesa e rezultateve
apo mosrespektimi i standardeve
të performancës ta cenojnë
funksionimin e Prokurorisë
Speciale dhe përmbushjen e
misionit të saj ligjor.
“Këshilli Prokurorial i Kosovës
mbetet i përkushtuar ndaj
pavarësisë, profesionalizmit,
integritetit, llogaridhënies dhe
efikasitetit të sistemit prokurorial
dhe do të vazhdojë të ushtrojë
kompetencat e tij ligjore për të
garantuar që institucionet
prokuroriale të përmbushin në
mënyrë të përgjegjshme dhe
efektive misionin e tyre
kushtetues dhe ligjor. Efikasiteti i
Prokurorisë Speciale nuk është
çështje e brendshme e një
institucioni. Ai është pjesë e
drejtpërdrejtë e funksionimit të
sundimit të ligjit, mbrojtjes së
interesit publik dhe garantimit të
sigurisë së qytetarëve të
Republikës së Kosovës”, 
është thënë në komunikatën e
KPK-së.

KPK-ja SHKARKON KRYEPROKURORIN 
E PROKURORISË SPECIALE 

TË KOSOVËS, BLERIM ISUFAJ

Këshilli Prokurorial i Kosovës (KPK) ka njoftuar të premten se e ka shkarkuar nga detyra kryeprokurorin e
Prokurorisë Speciale të Kosovës, Blerim Isufaj, për, siç ka thënë, keqmenaxhim, jokompetencë dhe dësh-
tim në përmbushjen e detyrave. Shkarkimi i Isufajt u bë në një mbledhje të jashtëzakonshme

PRISHTINË, 2 TETOR - Universiteti i
Prishtinës në njërën nga ditët
më të rëndësishme të tij ua ka
shtuar hapësirave ekzistuese të
mësimdhënies dhe kërkimit
shkencor objektin e ri të
Fakultetit të Shkencave
Matematike Natyrore.
Përurimin e objektit e ka bërë
presidentja e Komisionit
Evropian, Ursula von der Leyen,
bashkë me rektorin, prof. Arben
Hajrullahu, kryeministrin Albin
Kurti, përfaqësues të

institucioneve të Kosovës dhe të
Zyrës së Kombeve të Bashkuara
për Shërbime të Projekteve
(UNOPS).
Më pas, zyrtarja e lartë e BE-së,
bashkë me kryeministrin,
ministrin e Arsimit, rektorin,
prorektorët, strukturat drejtuese
të FShMN-së, përfaqësuesit e
organizatave ndërkombëtare,
bënë një vizitë brenda objektit
të ndërtuar me standardet më
të larta evropiane.
Në shenjë mirënjohjeje për

fondet e Bashkimit Evropian
për objektin e ri, rektori
Hajrullahu ia dhuroi
presidentes Von Der Leyen
pllakatin e Universitetit të
Prishtinës.
Presidentja e Komisionit
Evropian, Ursula von der Leyen,
pastaj bisedoi me studentët e
FShMN-së në lidhje me
përvojat e tyre në hulumtim,
inovacion dhe shkëmbime
akademike dhe për planet rreth
së ardhmes.

Universitetit të Prishtinës i shtohet një objekt i ri në “Ditën e Studentëve”, Ursula von der Leyen pjesë e përurimit

RAHOVEC, 2 TETOR - 400 fëmijë
që marrin edukimin në
çerdhet e komunës së
Rahovecit do ta kenë të
garantuar policën e sigurimit
shëndetësor. Kështu ka bërë
me dije kryetari i Rahovecit,
Smajl Latifi. “Një masë
konkrete që sjell më shumë
siguri për fëmijët dhe më
shumë qetësi për prindërit,

duke u krijuar familjeve
mundësi shtesë për shërbime
mjekësore në rast nevoje. Së
bashku me drejtorin e DKA-së,
z. Muhamet Morina dhe
drejtoreshën e çerdhes
‘Tulipanët’, znj. Brikena Osa,
sot inauguruam edhe
renovimin e plotë të çerdhes
“Tulipanët” në Rahovec, duke
vazhduar investimet në

hapësirat ku fëmijët tanë
rriten dhe edukohen.
Fëmijëria kërkon kujdes të
veçantë, ndërsa prindërit
meritojnë sigurinë se fëmijët e
tyre janë të mbrojtur. Ky është
standardi që po ndërtojmë në
Rahovec: më shumë kujdes,
më shumë siguri dhe më
shumë investime për fëmijët
tanë”, ka thënë kryetari Latifi.

Filloi zbatimi i premtimit të kryetarit Latifi për sigurimin shëndetësor të fëmijëve në çerdhe

Nga 16 shtatori Kosova dhe
shqiptarët gjithandej janë
tronditur nga goditja e
pabesueshme që iu dha lirisë
sonë.
Nuk është vetëm përjetim.
Vetëm emocion.
Nuk është aspak subjektivitet.
Përkundrazi, është një e vërtetë
e tmerrshme, që intuitivisht e
ndjejmë të gjithë ata që kemi
sakrifikuar, të gjithë njerëzit që
ndjehen krenarë me luftën e
drejtë çlirimtare të Kosovës,
secili që e do vetëdijshëm lirinë.
Se është tmerr, nuk është tepri,
as hiperbolizim, as fantazi.
Është diçka reale, që na godet në
ndërgjegje, në histori, në
politikë, në moral, në
legjitimitet, në të drejtën tonë
për liri.
Përtej familjeve të të dënuarve,
vuajtjet e të cilave shtohen kur
duhej t’u shprehej mirënjohje.
Përtej padrejtësive ndaj atyre që
u bënë bartës dhe drejtues me

sukses të luftës çlirimtare dhe të
bashkëpunimit me NATO-n
kundër regjimit gjenocidal të
Serbisë.
Përtej meje e teje, përtej kritikëve
- me të drejtë e pa të drejtë,
paragjykimeve, mërive, lakmive
të sekujt për të qenë në rolin
drejtues, inateve personale e
meskine.
Të etiketohet me nuanca
kriminalizuese lufta e UÇK-së
është përtej çdo gjëje që mund ta
durojë një popull t’i inkriminohet
e drejta për të luftuar robërinë.
Përmasat e pasojave do të
rëndojnë më shumë sot e
sidomos në të ardhmen.
Le të supozohet një gjendjes
hipotetike se ish-drejtuesve të
UÇK-së Hashim Thaçi, Kadri
Veseli, Jakup Krasniqi e Rexhep
Selimi - u vërtetohet dënimi në të
gjitha instancat e mundshme.
Atëherë realiteti i luftës çlirimtare
do të ndryshohej.
Ja se si.

Kur te flitej për Rambujenë do të
thuhej se ai delegacion u pri nga i
dënuari për krime lufte, që
vetvetiu do të ishte një denigrim i
luftës kundër gjenocidit e për
çlirim, një baltosje e saj.
Kur të flitej për shpalljen e
Pavarësisë së Kosovës do të
thuhej se ajo u shpall nga Hashim
Thaçi - i cili kishte bërë krime në
kohën e luftës, gjë që
automatikisht do të hidhte vello
turpi në aktin përfundimtar të
shtetformimit.
Kështu edhe për Kadri Veselin.
Edhe për Jakup Krasniqin.
Edhe për Rexhep Selimin.
Edhe për secilën figurë tjetër
emblematike të UÇK-së.

Në histori, në librat shkollor, në
analet botërore dhe zyrtarisht do
të kenë etiketën e dënimit për
krime lufte.
Jo thjesht si individë, po si grup
drejtues i vetë UÇK-së - që
domethënë se lufta çlirimtare
qenka udhëhequr nga kriminel
dhe e shoqëruar me krime të
sinkronizuara.
Në përvjetorë, në kalendarët
zyrtare, në manifestimet zyrtare
të shtetit drejtuesit e luftës
çlirimtare nuk do të guxohet të
përmenden, as te vihen
pankartat me figurat e tyre,
thjesht do të detyrohemi t’i
eliminojmë nga historia e
Kosovës dhe e luftës sonë për liri.
Në analet zyrtare të shtetit për të
cilin luftuan nuk do të
përmenden; në BE, në analet
ndërkombëtare e në diplomaci
do të jenë të anatemuar e të
stigmatizuar.
Vetvetiu dhe pashmangshëm

edhe UÇK-ja e lufta jonë
çlirimtare do të demonizohen si
të kriminalizuara, duke e
ekuivalentuar mbrojtjen nga
gjenocidi dhe gjenocidbërësit,
luftën kundër agresionit me
agresionin, të drejtën për liri me
të “drejtën” për pushtim!
Kjo do të jetë e ardhmja e
trishtueshme nëse partitë
politike shqiptare pa dallim nuk
bashkohen dhe nuk e bëjnë
shtetin funksional duke zgjeshur
presidentin - për këtë tiktaku i
orës tregon se kërkohet nxitim
për konsensus mbi baza të
interesit madhor të lirisë sonë.
Ky do ishte hapi i parë për
mundësinë e  një strategjie
shtetërore për mbrojtjen e luftës
sonë të drejtë. E kjo sot lidhet me
katërshen e UÇK-së në Hagë,
kur ka mundësi për beteja
juridike që të finalizohet verdikti
me pafajësi dhe konfirmim të
asaj se lufta çlirimtare e Kosovës
ishte luftë e drejtë dhe legjitime.
Lufta që duhet bërë është
juridike përmes shtetit e lobimit.
Këtë mund ta bëj vetëm shteti
me bashkërendim ekspertize të
BE-së e të SHBA-së.
Nëse nevoja për të mbrojtur të
vërteten e luftës sonë çlirimtare
nuk na bën t’i tejkalojmë
meskinitetet partiake e
ngushtësinë politike, atëherë
përgjegjësia nuk do të ketë një
adresë, po do të bie mbi secilën
parti, lider e politikan.
Secili duhet të kontribuojmë, pa
protagonizëm personal a partiak
po me vetëdije kombëtare, që t’i
heqim barrierat politike e
mospajtimet partiake, të
konsolidohet pushteti dhe

pastaj përgjegjësia bie para së
gjithash e mbi të gjithat mbi
pushtetin.
Dhe sigurisht, politikanët e
deputetët do të jenë aty e do ta
përcjellin gjendjen dhe çdo
devijim, neglizhencë,
prolongim, mos azhuritet a mos
efikasitet - duhet të reagojnë në
Kuvend e nëse kjo nuk jep
rezultat, atëherë duhet t'i
kthehemi popullit dhe ta vejmë
radikalisht në veprim.
Unë nuk besoj se do të vije deri
te kjo, po qe se arrihet
konsensusi midis liderëve dhe
caktohen mekanizmat e
transparencës dhe të
bashkërendimit; p.sh. të krijohet
një grup prej deputetësh si Ad
Hoc komision për të kontrolluar
punën e qeverisë në lidhje me
mbrojtjen e UÇK-së e të
drejtësisë së luftës sonë. Mund
të bëhet edhe një mekanizëm
nga liderët partiak si takime të
rregullta ku do të flitej me dyer të
mbyllura për përmbushjen,
masat, veprimet, etapat, nivelet
e realizimit, nevojat e reja e çdo
veprim tjetër që kërkohet.
A jemi të gatshëm njëmend ta
mbrojmë drejtësinë e luftës sonë
çlirimtare apo do të biem pre e
meskinitetin shpirtëror,
megalomanisë politike e
lakmisë së verbuar për pushtet?
Nëse ne nuk veprojmë si duhet,
ata që nuk e njohin drejtësinë e
luftës sonë për liri do të
veprojmë edhe më fuqishëm.
Amani u qoftë, thirrni arsyes e
arrini konsensus!
Që të mos ju mallkojë historia
dhe sakrificat e vuajtjet e
popullit!

NJË SKENAR I TMERRSHËM KUNDËR 
TË VËRTETËS SË LIRISË SË KOSOVËS: 

TË VEPROHET SHPEJT

Shkruan: Hajdin ABAZI

ANTE GOTOVINA DHE 
ÇLIRIMTARËT E KOSOVËS! 

Dy raste të kundërta: Ante
Gotovina ishte një gjeneral kroat i
dënuar me 24 vjet burg nga
TNKLJ në Hagë për vepra që bien
në kundërshtim me ligjet e luftës.
Nga viti 2001 deri në vitin 2005
jetoi thuaja në ilegalitet në ishujt
Kanare të Spanjës duke
shmangur arrestimin nga
Tribunali i Hagës. Edhe Kroacia,
ndonëse ishte çliruar pa
intervenim ndërkombëtar kishte
pranuar këtë Tribunal me detyrim
të bashkëpunojë me të dhe t’ua
dorëzojë të dyshuarit apo të
akuzuarit, shtetas kroat sikur që
ishte rasti i Ante Gotovinës. Pas
shqiptimit të dënimit prej 24 vjet
burg për vepra të krimeve të luftës
dhe ndërmarrjes së përbashkët
kriminale shteti kroat u mobilizua
brenda 24 orëve duke vënë në
dispozicion, pa kurrfarë kufizimi
apo kushtëzimi të gjitha resurset
materiale, intelektuale,
profesionale, diplomatike,
kulturore, sportive, artistike,
muzikore etj. për përgatitjen e
kundërshtimit në Gjykatën e
Apelit. Mbi 85 % të kroatëve e
konsideronin gjeneral Gotovinën
Hero të Kombit kurse mbi 90 për
qind ishin kundër anëtarësimit
në BE - e të kushtëzuar me
eliminimin e Ante Gotovinës. 
Shteti kroat u bë palë e gjykimit
sepse në asnjë mënyrë nuk e
pranonte cilësimin  “ndërmarrje e
përbashkët kriminale” për faktin
se e kriminalizonte tërë ushtrinë
kroate dhe Kroacinë. Ky
mobilizim i jashtëzakonshëm
dha rezultate për faktin se pas 14
muajve Gjykata e Apelit mori
vendim lirues për të gjitha pikat e
aktakuzës për gjeneralin
Gotovina sikur që edhe Kroacia u
lirua nga përgjegjësia për
“ndërmarrjen e përbashkët
kriminale”. Pas lirimit, gjenerali

Ante Gotovina nuk pranoi asnjë
post politik e publik por u tërhoq
në biznesin e tij - tregtia me
peshk. Më 16 shtator 2026
Gjykata Raciste Speciale dënoi
me 81 vjet burgim Hashim Thaçin
(25), Jakup Krasniqin (25), Kadri
Veselin (18) dhe Rexhep Selimin
me 
(13) vjet burgim. Për dallim nga
Kroacia që brenda 24 orëve u
mobilizua, institucionet e
Kosovës thuaja nuk bënë asgjë
madje e bënë të kundërtën.
Elementët projugosllavë e që e
përbëjnë shumicën në me krye
jygosllavin e pariciklueshëm
Veton Surroi bënë të gjitha
përpjekjet për relativizimin e
vendimeve të GJSR duke e marrë
“në mbrojtje” UÇK-në për të cilën
nuk kanë lënë të zezë pa thënë e
pa shkruar. Këta janë
paraardhësit e Gjykatës Speciale,
këta e glorifikonin Dik Martin,
këta nënshkruan peticion për të
mos ndarë fonde për mbrojtje të
pengjeve të Hagës, të gjithë
shtetas të Kosovës dhe të gjithë
shqiptarë. Këta ishin pararoja
kriminale e Dik Martit, Knut
Uilimason, Jack Smith, Ekaterina
Trandafilovës, Charles Smith III
dhe kriminelëve tjerë juridikë të
Hagës dhe Beogradit. Këta pastaj
u bënë deputetë, ministra,
kryetarë Kuvendin, “presidentë”
dhe KM. Albin Kurthi ishte dhe
është udhëheqës i grixhës
antikombëtare dhe anti -UÇK.
Mjafton të krahasoni fjalët e
Kurthit, Glauk Konjufcës,
Albulena Haxhiut, Xhelal Sfeqlës,
Lburn Aliut, Shvarc Donikës,
Vjosa Osmanit, Lumir Abdixhikut
dhe Jack Smithit të LDK-së -
Anton Quni dhe të gjeni vendimet
në arsyetimin e kriminelit juridik
të GJSR - Charles Smith. Këta
antikombëtarët institucionalë

dhe patriotët e Shumadisë janë
ngazëllyer me këto vendime, pa
asnjë dyshim. Mendermethënë
KM i Kosovës në kulmin e
orgazmës “patriotike” fletë se
dënimet janë të larta, janë
asimetrike dhe se GJSR ka marrë
së paku tre vendime pozitive për
Kosovën. Mashtruesi! Në Kroaci
çiftja e Shvarc Donikës jo që do të
bëhej ministre por nuk do t’i
lejohej as përdorimi i nevojtores
së ministrisë! Te ne, sikur
paraardhësja e saj, Albulena
Haxhiu bënë të pamundurën t’ua
nxijë jetën pengjeve të Hagës, t’i
kriminalizojë udhëheqësit e luftës
duke ua pakësuar financat për
mbrojtje, duke dërguar
dëshmitarë të mbrojtur apo dosje
që aspak nuk dallojnë nga ato të
Beogradit. Askush prej tyre nuk
është parë në protesta, nuk i ka
përkrahur ato! E prej tyre po pritni
të angazhohen dhe mobilizohen
për Apel?! Këta, lexues të nderuar
janë përcaktuar moti; kundër
UÇK-së dhe për Gjykatën Raciste
Speciale! Patriotë të Shumadisë! 

Protestat: Deri më tani, brenda
një muaji janë organizuar dy
protesta të mëdha me nga
100.000 protestues. Dhe 14
protesta të mbrëmjes me nga, së
paku 25.000 protestues çdo
mbrëmje. Për të kundërshtuar
vendimet e Gjykatës Raciste
Speciale. Për të kërkuar
ndryshimin e Ligjit për Gjykatë
Speciale. Për të përkrahur
Ushtrinë Çlirimtare të Kosovës
dhe çlirimtarët. Protestat ishin
dhe janë mahnitëse .......përkrah
numri por jo edhe qëllimi. Së
paku jo deri më sot! U votua një
Deklaratë në Kuvendin e Kosovës
nga 99 deputetë. 
Deklaratë së koti, nuk vlen as 5
pare. As nuk ka përmbajtje e as

nuk ka detyrim për askënd. Një
deklaratë me përmbajtje të
zbrazët dhe një ambalazhim
“patriotik”. Krahasoni këtë
deklaratë me atë të Kroacisë për
rastin Gotovina, do të
turpërohemi! Ata që e kanë
ndjenjën e turpit, ata që turpin e
adresojnë si kategori morale. Te
ne, për fat të keq nuk po ndodhë
ky reflektim, po na mungon
njerëzorja, jemi me shumë fytyra.
Sikur të jemi artistë të Teatrit të
Maskave në Shkodër. 
Në saje të asaj që kuptoj, Ligji i
propozuar nga PDK-ja për
ndryshim të mandatit të Gjykatës
Speciale Raciste nuk prodhon
asnjë efekt juridik për pengjet e
Hagës, as tani e as në të ardhmen.
Është ligj që më së shumti i duhet
Albin Kurthit dhe patriotëve të
Shumadisë që i ka në Kuvend,
qeveri dhe presidencë. PDK-ja po
e shet lëkurën shumë lirë si “çdo
gjë, 50 centë ...”. Po kërkon votimin
e një ligji që nuk ka asnjë vlerë dhe
mundësi zbatimi për ta votuar çdo
kandidatë të LV-së. Po e përligjë
autokracinë Kurthit, nepotizmin,
hajninë dhe shkatërrimin e shtetit
nga patriotët e Shumadisë! Kurthi
po blenë kohë nga ata që po
mendojnë se po shesin kohë por
në fakt po falin kohë! Ky Ligj
menjëherë pas votimit eventual
mund të kundërshtohet në
Gjykatën Kushtetuese të Kosovës
nga Lista Serbe apo nga dyshja
Radoiçiq - Kusari Lila. Apo nga
Gjykata Kushtetuese e Gjykatës
Speciale Raciste. PDK-ja dhe të
gjithë ata që në një formë apo
tjetër kontribuuan për lirinë,
çlirimin dhe pavarësinë e Kosovës
duhet të këmbëngulin në dy
shtylla: 1. Detyrimi i qeverisë të
sigurojë mjete pa kufizuar shumën
dhe pa e kushtëzuar këtë
përkrahje dhe 2. Lobimin e

fuqishëm dhe gjithëpërfshirës në
arenën ndërkombëtare.
Protestuesit duhet të caktojnë
qëllimet dhe të angazhohen për
realizim të qëllimeve. Duhet ta
adresojnë përgjegjësinë objektive.
Kjo përgjegjësi është e KM Kurthi
dhe te qeveria. Pa ndryshime të
brendshme nuk do të ketë as
rezultate konkrete. Nuk mjafton që
veteranët të kërkojnë shkarkimin e
Shvarc Donikës e pastaj ia krisin
gjumit! Kjo i dekurajon
protestuesit. Kjo e bënë protestën
të pabesueshme apo e shndërron
në ritual të promovimeve
personale. Në vend që ta
dinamizojë, e përgjumë në
“Flamingo Revolucion”. Pa
rezultate. Ky potencial dhe kjo
mundësi duhet të shfrytëzohet për
ndryshim të vetëdijes, mënyrës së
të vepruarit, ngritjes kombëtare,
luftë kundër hajnisë, nepotizmit
dhe shpërfytyrimit të shtetit.
Kundër prostitucionit politik dhe
kombëtar. Kundër jugosllavizimit
dhe serbizimit të Kosovës. Sa nuk
është bërë vonë! Prandaj, SHESH,
mos u dorëzo sepse je shndërruar
në ndërgjegje kombëtare. Kështu,
do të na kesh pas, në të kundërtën
nuk do të bëhemi pjesë e
Revolucionit Flamingo.
Vendosmëri, sinqeritet dhe
dinjitet! Të bëhemi frymë, shpirt,
mendje dhe veprim e Bacë Adem
Demaçit dhe Adem Jasharit,
themelit dhe ndërtimit të
përpjekjeve për liri, çlirim dhe
bashkim kombëtar! Kështu
nderojmë Heronjtë e Kombit, ish
të burgosurit politikë, ushtarët e
së lavdishmes Ushtri Çlirimtare e
Kosovës, invalidët e luftës, nderin
e nëpërkëmbur të viktimave të
dhunës seksuale gjatë luftës, të
kaluarën, të tashmen dhe të
ardhmen e shqiptarëve dhe krejt
Shqipërisë! 

Behxhet Sh. SHALA - BAJGORA

PRISHTINË, 2 TETOR - Sekretarja e
Partisë Demokratike të Kosovës,
Vlora Çitaku, ka pritur të premten
në takim kryetarin e Komisionit për
Çështje të Bashkimit Evropian në

Bundestagun gjerman, dr. Anton
Hofreiter dhe delegacionin e tij.
Në takim u diskutua për
aktualitetin politik në Kosovë,
integrimin euroatlantik dhe

rëndësinë e anëtarësimit të vendit
në organizata ndërkombëtare,
përfshirë Këshillin e Evropës. Ajo
kërkoi mbështetjen dhe
vëmendjen e shtuar të Gjermanisë

ndaj Kosovës në këtë periudhë
sfidash të vazhdueshme, duke
theksuar rëndësinë e
bashkëpunimit të ngushtë mes dy
vendeve.

Çitaku pret Hofreiterin, kërkon mbështetje të shtuar nga Gjermania për Kosovën

PRISHTINË, 2 TETOR - Komisioni
për Mbikëqyrje të Financave
Publike, i drejtuar nga
zëvendëskryetari i parë Jeton
Raka, ka mbajtur mbledhjen
e parë për Legjislaturën XI,
në të cilën shqyrtoi dhe
miratoi fushëveprimin e
Komisionit.
Në vijim të mbledhjes
Komisioni shqyrtoi vendimin
e ushtrueses së detyrës së

presidentes së Republikës së
Kosovës, Albulena Haxhiu,
për rizgjedhjen e auditores së
përgjithshme të Republikës
së Kosovës, Vlora Spanca.
Me këtë rast u bë me dije se
Komisioni është ngarkuar me
shqyrtimin e këtij vendimi
dhe paraqitjen e
rekomandimit përkatës në
seancën plenare.
Pas diskutimeve të anëtarëve

të Komisionit lidhur me këtë
çështje, vendimi për
rizgjedhjen e auditores së
përgjithshme u mbështet nga
shumica e anëtarëve.
Rrjedhimisht, Komisioni i
rekomandoi Kuvendit që në
seancë plenare ta miratojë
rizgjedhjen e Vlora Spancës
në pozitën e auditores së
përgjithshme të Republikës
së Kosovës.

Komisioni parlamentar i rekomandon Kuvendit rizgjedhjen e Vlora Spancës auditore e përgjithshme

PA WHATSAPP, PA KLIENTË: ÇFARË PO NDODH
ME LLOGARITË E BIZNESEVE NË KOSOVË?

PRISHTINË, 2 TETOR - Humbja e
qasjes në llogaritë e WhatsApp-it
u ka shkaktuar shqetësim disa
pronarëve të bizneseve në
Kosovë, duke ngritur alarm për
mundësinë e keqpërdorimit të
përmbajtjeve të ndjeshme
brenda tyre. Shkaqet mbeten të
paqarta, ndërsa institucionet nuk
kanë bërë me dije shtrirjen e
fenomenit dhe hapat konkretë
për ndalimin e tij.
Mëngjesin e 5 shtatorit Vëllaznim
Kryeziu nga Prishtina hapi
aplikacionin WhatsApp për t’i
kontrolluar bisedat me klientët
siç bën zakonisht.
Kryeziu është pronar i një
kompanie të patundshmërive në
Prishtinë dhe e përdorte këtë
aplikacion për komunikim me
qindra klientë, të cilëve u përcillte
oferta, video dhe informacione
për prona.
Për disa minuta ai thotë se pranoi
disa kode e njoftime që dukeshin
se kanë të bëjnë me përditësim të
aplikacionit të cilat ai i klikoi. Më
pas humbi qasjen në llogari.
Bashkë me të, edhe një rrjet
kontaktesh të ndërtuar prej
vitesh.
Duke qenë që nuk i pranonte
mesazhet nga klientët, ndonëse
kishte njoftuar publikisht për
humbjen e qasjes, marrëdhëniet
e tij me klientë thotë se u
dëmtuan.
Për Radio Evropën e Lirë ai
tregon se e ka pasur të pamundur
ta hapë llogarinë në një telefon
tjetër dhe i ka shkruar
vazhdimisht shërbimit

mbështetës të WhatsApp-it, por
ende nuk e ka rikthyer qasjen.
Ndërkohë, ka marrë një numër të
ri.
Përvoja e tij nuk është e izoluar.
Arbër Abazi, i cili merret me
biznes në fushën e guroreve,
thotë se për dy-tri javë kishte
marrë njoftime për përpjekje për
aktivizimin e llogarisë së tij të
WhatsApp nga dikush tjetër. Më
pas, llogaria iu bllokua. Sipas tij,
pas një kërkese për shqyrtim, iu
lejua riaktivizimi, por kur provoi
të hynte, ajo u bllokua sërish.
Abazi e përdorte WhatsApp-in
edhe për komunikim me
kompani furnizuese nga jashtë
vendit. Ai shqetësohet edhe për
keqpërdorimet eventuale të
përmbajtjes së shkëmbyer aty.
“Po se aty ka pasë fatura,
dokumente të ndryshme”, thotë
ai.
Megjithatë, Abazi thotë se nuk ka
dijeni që dikush ta ketë përdorur
llogarinë e tij për t’u shkruar
kontakteve apo për të bërë
ndonjë keqpërdorim. Ai është në
pritje të shqyrtimit të ankesës së
tij të drejtpërdrejtë te platforma
për kujdesin ndaj
konsumatorëve të WhatsApp-it.
Javët e fundit janë shtuar
shqetësimet për bllokimin e
qasjes në llogaritë në WhatsApp,
kryesisht atyre të biznesit.
Eksperti i sigurisë kibernetike,
Korab Keqekolla, thotë se
raportimet që ai dhe kolegët e tij
kanë marrë për raste të tilla kanë
nisur rreth dy-tri muaj më parë,
fillimisht për llogari biznesesh.

Personalisht thotë se ka marrë
mbi 100 mesazhe nga persona që
kërkonin ndihmë për t’i rikthyer
llogaritë e tyre.

Ndërsa shton se kolegët e tij
brenda komunitetit të
Inteligjencës së Hapur të Kosovës
- Kosovo Open Source
Intelligence (KOSINT) -
raportojnë për të paktën qindra
raste të tjera. KOSINT është
organizatë që mbledh entuziastë
të fushës së inteligjencës së
hapur, përfshirë edhe ekspertë të
kibernetikës. Megjithatë, deri më
tani nuk ka të dhëna zyrtare se sa
është numri i llogarive të prekura
nga ky fenomen.
Autoriteti Rregullativ për
Komunikime Elektronike dhe
Postare (ARKEP), institucioni
shtetëror që rregullon dhe
mbikëqyr zbatimin e ligjit në
komunikimet elektronike, ka
reaguar ndaj këtij fenomeni por
nuk ka ofruar shifra zyrtare të
raportimeve.
Në një njoftim zyrtar të Njësisë
Nacionale për Siguri Kibernetike
(KOS-CERT), e cila funksionon
në kuadër të ARKEP-it, u tha
vetëm se janë duke i analizuar
rastet e raportuara lidhur me
llogaritë në WhatsApp. “(Jemi)
duke bërë përpjekje për të
komunikuar me institucionet
relevante, me qëllim të trajtimit
dhe zgjidhjes së kësaj çështjeje”, u
tha tutje në njoftimin e 28
shtatorit, pa detaje shtesë.
REL-i i kërkoi ARKEP-it të dhëna
për numrin e rasteve të

raportuara, natyrën e tyre dhe
rezultatet e analizës teknike, por
deri në publikimin e artikullit,
nuk mori përgjigje.

Çfarë po ndodh me 
llogaritë e Whatsapp-it?

Keqekolla paraqet dy hipoteza.
Një ndër to thotë se mund të jetë
keqpërdorimi i “protokollit SS7”
në rrjetet telefonike. Ky kod është
një grup protokollesh
ndërkombëtare të
telekomunikacionit që përdoren
për të shkëmbyer informacione
dhe sinjale midis elementeve të
rrjetit telefonik.
Siç shpjegon ai, përmes këtij
kodi, mund të ridrejtohen
mesazhet me kodet e verifikimit.
“Ky protokoll është i njohur
globalisht që mund të
keqpërdoret”, thotë ai. Në Kosovë
funksionojnë dy operatorë
telefonikë, Vala që është kompani
shtetërore dhe IPKO, private.
Të dy operatorët kanë bërë thirrje
publike duke ndarë këshilla për
konsumatorët që përdorin
WhatsApp-in se si t’i
parandalojnë keqpërdorimet e
llogarive të tyre.
Vala i tha Radios Evropa e Lirë se
ka pranuar shumë ankesa.
Megjithatë, kompania pretendon
se problemi nuk qëndron te
sistemet e tyre. “Sistemet tona
janë të mbrojtura me teknologji
të avancuara të sigurisë.
Megjithatë, jemi të vetëdijshëm
se në industrinë tonë përpjekjet

për sulme kibernetike janë të
vazhdueshme, prandaj
hulumtimi dhe monitorimi i
sistemeve tona është i
vazhdueshëm”, thanë nga Vala.
Në anën tjetër, IPKO, i tha REL-it
se kanë pranuar 13 raportime për
probleme me WhatsApp, nga
klientët e tyre. Edhe kjo kompani
thotë se nuk ka identifikuar
ndonjë cenueshmëri apo
incident të sigurisë brenda
sistemeve të saj.

A mund të jetë problemi
te Meta?

Hipoteza e dytë që Keqekolla së
bashku me kolegët e komunitetit
kanë ngritur, është që ekziston
një problem në procesin e
verifikimit të identitetit te
përdoruesit në platformën e
Meta-s, kompanisë që e zotëron
WhatsApp-in.
Megjithatë, ai thekson se pa të
dhëna konkrete teknike,
“mundemi veç të ngrisim
hipoteza mbi këtë problem”.
Keqekolla thotë se në disa raste ka
vërejtur përdorimin e gjuhës
indoneze në mesazhet
elektronike për konfirmimin e
llogarive. Këtë ai e e sheh si një
tregues të mundshëm të lidhjes
me aktorë që, sipas tij, kanë
zhvilluar edhe më herët fushata
mashtruese ndaj përdoruesve në
Kosovë.
Megjithatë, përdorimi i kësaj
gjuhe, ende nuk e vërteton
origjinën apo vendndodhjen e
sulmuesve.
Në lidhje me bllokimin e llogarive
në WhatsApp, Radio Evropa e Lirë
e ka kontaktuar edhe kompaninë
Meta. Deri në publikimin e këtij
artikulli, nuk ka pranuar përgjigje.
Institucionet, operatorët dhe
ekspertët e sigurisë kibernetike
kanë rekomanduar në
vazhdimësi aktivizimin e
verifikimit në dy hapa në llogaritë
e WhatsApp dhe që bizneset të
kenë edhe kanale të tjera
komunikimi me klientët.
Për Vëllaznim Kryeziun, përveç
rikthimit të llogarisë dhe
kontakteve, mbetet e
rëndësishme të kuptojë çfarë
ndodhi. “(Dikush duhet)... arsyen
të ma jep, që mos të bëj gabimin e
njëjtë, se unë numër tjetër kam
blerë, po mos ta bëj gabimin e
njëjtë, mos të humbas prapë
klientët”, thotë ai.

Berlin – Motoçikletat ikonë
Simson, dikur simbol i
lëvizshmërisë dhe lirisë për të
rinjtë në Gjermaninë Lindore, po
marrin një rol të ri në politikën
gjermane.
Çështja u ngrit nga Elisabeth
Kaiser, e ngarkuara e Qeverisë
Federale për Gjermaninë Lindore,
gjatë prezantimit të raportit

“Monitor 2026” në Berlin.
Sipas Kaiser, Gjermania Lindore
vazhdon të ketë dallime të
dukshme ekonomike dhe sociale
me pjesën perëndimore të vendit.
Të ardhurat dhe pensionet
mesatare janë më të ulëta, ndërsa
edhe pasuria e trashëguar mbetet
më e kufizuar.
Një tjetër problem, sipas saj, është

përfaqësimi i gjermanolindorëve
në pozicionet e larta të
vendimmarrjes.
Të dhënat e cituara në raport
tregojnë se pjesa e
gjermanolindorëve në pozicione
drejtuese publike dhe private u
rrit vetëm nga 10.9 për qind në
12.1 për qind gjatë periudhës
2018–2024, ndërsa ata përbëjnë

pak më pak se 20 për qind të
popullsisë së Gjermanisë.

Simson, nga mjeti i lirisë
në simbol politik

Në këtë realitet social, Kaiser
përmend edhe rëndësinë e
simboleve të përbashkëta. Një
prej tyre është marka Simson,
mopedët e së cilës u prodhuan në
miliona ekzemplarë gjatë epokës
së RDGJ-së.
Për shumë gjermanolindorë, këto
mjete lidhen me kujtime të rinisë,
lëvizshmërisë dhe një ndjesie lirie.
Pikërisht kjo ngarkesë
emocionale, sipas Kaiser, mund të
përdoret politikisht. Përfaqësues
të AfD-së janë shfaqur në mënyrë
të përsëritur me mopedë Simson
në aktivitetet dhe paraqitjet e tyre
publike.
Një prej tyre është Ulrich
Siegmund, figurë e rëndësishme e
partisë në Saksoni-Anhalt.
Kaiser e përshkruan këtë si
krijimin e një lidhjeje shumë
emocionale me një simbol të
Gjermanisë Lindore. Sipas saj,
identiteti gjermanolindor po merr
forma të reja dhe në disa raste po
shfrytëzohet për qëllime politike.

Pse ka rëndësi kjo për
zgjedhjet?

AfD ka fituar mbështetje të
konsiderueshme në disa zona të
Gjermanisë Lindore, duke e bërë
identitetin dhe pakënaqësitë e
këtyre rajoneve një çështje të
rëndësishme politike.
Sipas Kaiser, rezultatet zgjedhore
dhe rritja e forcave politike të tilla
mund të ndikojnë edhe në
perceptimin e Gjermanisë Lindore
nga investitorët dhe punëtorët e
kualifikuar.
Ajo paralajmëron se ekziston
rreziku që njerëzit dhe kompanitë
të pyesin veten nëse duan të
vendosen në këto rajone.
Kjo është veçanërisht e
rëndësishme për sektorë që
konsiderohen motorë të
ekonomisë së ardhshme të
Gjermanisë Lindore, si industria e
gjysmëpërçuesve, bateritë,
bioteknologjia, shëndetësia dhe
energjitë e rinovueshme.
Në këtë mënyrë, një moped i vjetër
Simson është shndërruar nga një
objekt nostalgjie në një simbol të
një debati më të gjerë politik: kush
e përfaqëson Gjermaninë Lindore
dhe si përdoret identiteti i saj në
politikën e sotme?

NGA SIMBOL I LIRISË TE POLITIKA
DW: DALLIMET MES LINDJES DHE PERËNDIMIT 

Irani ka deklaruar se rihapja e
Ngushticës së Hormuzit varet
nga marrja e “garancive
objektive” nga Shtetet e
Bashkuara për përfundimin e
luftës në të gjitha frontet dhe
zbatimin e angazhimeve të
përcaktuara në një iniciativë

diplomatike shtatëditore të
Teheranit.
Zëvendësministri i Jashtëm
iranian, Saeed Khatibzadeh,
tha se Teherani kërkon
gjithashtu lirimin e aseteve
iraniane të ngrira, heqjen e
kufizimeve ndaj naftës dhe

përfundimin e bllokadës
detare.
Sipas iniciativës së propozuar
nga Irani, SHBA-ja do të duhej
fillimisht të zbatonte këto
masa, ndërsa Teherani më pas
do të ishte i gatshëm të rihapte
Ngushticën e Hormuzit dhe të

niste negociatat për një
marrëveshje përfundimtare
brenda shtatë ditësh.
Khatibzadeh tha se iniciativa i
është përcjellë Uashingtonit
përmes Katarit dhe se Irani ka
marrë më pas përgjigjen
amerikane përmes të njëjtit

kanal ndërmjetësimi.
“Topi është në fushën e SHBA-
së”, deklaroi ai.
Sipas zyrtarit iranian, Teherani
vazhdon të kërkojë një zgjidhje
diplomatike, ndërsa paralelisht
ruan gatishmërinë e lartë
mbrojtëse për çdo skenar.

IRANI: RIHAPJA E HORMUZIT VARET NGA GARANCITË
E SHBA-SË PËR PËRFUNDIMIN E LUFTËS 

Nga: Fiona MACDONALD / BBC
(Titulli: 'This is a story about

buried treasure': The 1970s 
tomb raiders who plundered

'million-dollar pots')

Në shtator 1972, Muzeu
Metropolitan i Artit i Nju-Jorkut
(MET) bleu një vazo të lashtë
greke për 1.2 milion dollarë [9.6
milion dollarë ose 8.44 milionë
euro sot]. E krijuar rreth vitit 515
p.e.s. dhe e nënshkruar nga
piktori Eufroni, ajo konsiderohet
një nga shembujt më të mirë të
mbijetuar të qeramikës së lashtë
greke. “Që nga ky çast, historitë e
artit do të duhet të rishkruhen”, u
mburr drejtori i MET-it - pasi u
njoftua shitja - duke pretenduar
se vazoja ishte një nga dy ose tri
veprat më të bukura të artit që
muzeu kishte pasur ndonjëherë.
Por, shumë shpejt pati akuza se
vazoja ishte nxjerrë ilegalisht nga
toka dhe ishte kontrabanduar në
ShBA, duke i dhënë nofkën
“vazoja e nxehtë”. Një reporter i
BBC-së, John Percival, ndoqi
gjurmët e saj deri te varret
nëntokësore të një nekropoli pak
jashtë Çerveterit, në Itali, ku
thuhej se e kishte nxjerrë një
grabitës profesionist varresh ose
tombarolo. Dhe, emocioni i
krijuar nga çmimi i saj bëri që në
zonë të kishte përsëri aktivitet.
“Grabitësit italianë po ndjekin
vazot miliondollarëshe”, tha
Percivali. “Policët italianë po
ndjekin grabitësit”.
Duke folur në emisionin e BBC-

së, Treasure Trail [Shtegu e
thesarit] në vitin 1975, Percivali e
përmblodhi situatën: “Kjo është
një histori për thesarin e
groposur, për arin, argjendin dhe
gjërat e çmuara të fshehura në
tokë shumë kohë më parë. Është
për hajdutët që gërmojnë për to
natën, për tregtarët që i
kontrabandojnë përtej kufijve,
për koleksionistët dhe muzetë e
mëdhenj që veprojnë si marrës të
mallrave të vjedhura”.
“Shkatërrimi fillon në vendin ku
gjendet objekti”, i tha BBC-së Dr.
Nusin Askari, eksperte në
Muzeun e Stambollit. “Ai thyhet
në mënyrë që, në fund, të mund
të shitet me çmim më të lartë dhe
që të mund të transportohet e të
kontrabandohet më lehtë jashtë
vendit”. Në përpjekjen për të
kontrolluar tregtinë e antikiteteve
të vjedhura në zonën e Çerveterit,
një ekip i posaçëm policor u
trajnua për artin e lashtë, duke
ndjekur leksione nga një ekspert
në Muzeun “Villa Giulia” të
Romës. Megjithatë, gërmimet
ilegale ishin të vështira për t’u
patrulluar dhe vazhdonin të
shfaqeshin diçka si gropa gjigante
të shpërndara nëpër fushat
italiane.
“E gjithë zona është e mbushur
me qindra varre që mund të
hapen lehtësisht”, tha Percivali i
ulur galiç pranë një grope të
porsahapur që ishte shfaqur atë
mëngjes. Ishte një varr i hershëm
etrusk, me sende varri jo aq të
pasura sa ato të gjetura në disa
varre të mëvonshme, dhe

grabitësit kishin lënë pas shumë
fragmente që nuk ia vlente të
merreshin.

Blerja e artefakteve, pa
bërë pyetje

Në një zonë aty pranë - gjithashtu
të plaçkitur nga grabitësit e
varreve - vazot etruske të nxjerra
nga gërmimet ilegale ishin
grumbulluar në oborrin e një
muzeu. Pranë tyre ishte një
grumbull shufrash të gjata
metalike, ose kiavi, të cilat
grabitësit i përdornin si sonda për
tokën, duke kërkuar vende të
zbrazëta në shkëmbin bazë të
butë.
Megjithatë, disa grabitës varresh
kishin pajisje më të sofistikuara.
“Në ditët e sotme, ka disa në
dispozicion pajisje elektronike
shumë të mira dhe këta njerëz i
përdorin ato”, i tha BBC-së
eksploruesi amerikan Howard
Jennings, duke përshkruar
veprimtarinë e kërkuesve të
thesareve në Amerikën e Jugut në
atë kohë. “Kjo shmang një sasi të
madhe gërmimesh, nëse mund të
lokalizosh objekte metalike, dhe
pikërisht objektet metalike janë
ato që këta njerëz i kërkojnë në
përgjithësi, sepse ari
kontrabandohet më lehtë jashtë
vendit sesa qeramika e madhe”.
Ai shpjegoi se si përcaktohej vlera
e plaçkës në një mënyrë të
drejtpërdrejtë. “Çmimi me
shumicë i artefakteve
parakolumbiane të arit është

rreth 15 herë sa pesha e tyre në ar.
Pra, nëse kuratori i një muzeu
pranon t’i blejë, objektet prej ari
thjesht peshohen dhe bëhet një
shumëzim mbi bazën e 15-fishit
të asaj peshe, dhe kështu bëhet
pagesa”.
Ndonëse ligjet që atëherë janë
bërë më të rrepta, situata të cilën
Jenningsi e përshkroi në vitin
1975 kishte pothuajse një
atmosferë të Perëndimit të Egër.
“Ka zona të mëdha të Amerikës së
Jugut, veçanërisht në Ekuador, të
cilat janë krejtësisht të
paeksploruara dhe të
pashënuara, dhe është shumë e
lehtë që një person thjesht të
zhduket në xhungël për muaj të
tërë në zona ku ka, fjalë për fjalë,
qindra tuma varrimi”, tha ai. “Ata
mund të punojnë atje pa pasur
fare rrezik që autoritetet t’i gjejnë.
Dhe, qëndrojnë derisa të kenë
siguruar gjithçka që mendojnë se
mund ta kontrabandojnë jashtë
vendit, pastaj dalin dhe largohen”.

Sipas Jenningsit, shitja e
antikiteteve të kontrabanduara
ishte e lehtë. “Ka kërkesë të
madhe për to. E vetmja gjë që
muzetë, shtëpitë e ankandeve,
tregtarët dhe koleksionistët
privatë duan të dinë është: a është
autentik ky artefakt? Pasi të jetë
përcaktuar se është antikitet
autentik, nuk bëhen pyetje të
tjera”.
Megjithatë, vendet e pasura me
zona arkeologjike kanë miratuar
ligje që ndalojnë eksportin e
antikiteteve. Dërgesat ilegale

kapen rregullisht nga autoritetet
dhe shumë artefakte të vjedhura
u janë kthyer vendeve të tyre të
origjinës. “Vazoja e nxehtë” e
MET-it iu kthye Italisë në vitin
2008, pasi u zbulua se kishte
kaluar nëpër duart e
kontrabandistit të antikiteteve,
Giacomo Medici - i dënuar në
vitin 2005 për trafikim objektesh
të plaçkitura. “Por, për sa kohë që
ka treg”, tha Percivali, “plaçkitja e
së kaluarës vazhdon”.
“Nga hajdutët vrasës të tempujve
në Indi te plaçkitësit e kishave në
Bolivi e deri te bandat prej
njëqind vetash të grabitësve të
varreve në provincën Laoning të
Kinës, plaçkitësit po e
shfrytëzojnë të kaluarën tonë si
një minierë sipërfaqësore”, thuhej
në një artikull të National
Geographic të vitit 2016, duke
argumentuar se “imazhet
satelitore, sekuestrimet e policisë
dhe dëshmitë nga terreni tregojnë
që të gjitha se tregtia e thesareve
të vjedhura po lulëzon në mbarë
botën”.
E gjithë kjo plaçkitje e dëmton
njohjen tonë të historisë sonë. “Ka
rëndësi, sepse po shkatërron
njohuritë”, i tha BBC-së kuratori i
muzeut, Nick Thomas. Plaçkitja e
çfarëdo lokacioni arkeologjik,
“qoftë tempull madhështor apo
një varr i vogël me vetëm dy ose
tri vazo dhe një skelet ... thjesht po
shkatërron njohuritë për të
kaluarën tonë të cilat mund t’ia
përcjellim së ardhmes”.
/Telegrafi/

GRABITËSIT E VARREVE QË PLAÇKITËN
“VAZO MILIONËSHE” 

Ishte një nga veprat më të bukura të artit që kishte blerë ndonjëherë MET-i. Por, ishte nxjerrë nga toka
nga një grabitës italian varresh dhe më pas ishte kontrabanduar në ShBA. Në vitin 1975, BBC-ja hetoi

tregtinë fitimprurëse globale të antikiteteve të vjedhura.

LONDËR, 2 TETOR - Federata
Angleze e Futbollit (FA) ka
reaguar për herë të parë pas
vendimit të Komisionit të
Pavarur në rastin e Manchester
Cityt, duke paralajmëruar se
çështja mund të ketë pasoja për
integritetin e futbollit anglez. Një
Komision i Pavarur e ka gjetur
Manchester Cityn fajtor për
shkelje të rënda të rregullave
financiare të Premierë Ligës
gjatë periudhës 2009/10-
2017/18. Sipas Premier Ligës,

City kishte përdorur
marrëveshje të rreme
komerciale, kishte paraqitur
llogari të pasakta dhe kishte
shkelur rregullat financiare të
ligës dhe UEFA-s. Tash, në një
deklaratë të re, FA ka bërë me
dije se po e shqyrton me kujdes
vendimin dhe mund të
ndërmarrë veprime nëse e
konsideron të nevojshme.
“Vendimi i Komisionit të Pavarur
ka implikime të rëndësishme
për integritetin e lojës. Po e

shqyrtojmë me kujdes vendimin
dhe implikimet e tij dhe do të
ndërmarrim veprime aty ku
është e përshtatshme”, është
thënë në deklaratën e FA-së.
Megjithatë, federata angleze ka
theksuar se procedurat në mes
të Premierë Ligës dhe
Manchester Cityt janë ende në
vazhdim dhe, për këtë arsye, nuk
dëshiron të komentojë më
shumë në këtë fazë. “Meqë
procedurat mes Premierë Ligës
dhe Manchester City Football

Club mbeten në vazhdim, nuk
kemi ndër mend të komentojmë
më tej në këtë fazë. Megjithatë,
do të vazhdojmë t’i
monitorojmë nga afër
zhvillimet”, është thënë në
deklaratë. 
Manchester City ka mohuar
vazhdimisht çdo shkelje dhe ka
paralajmëruar apel ndaj
vendimit. Afati për apel është 2
tetori, ndërsa asnjë sanksion
sportiv nuk është vendosur
ende. Çështja pritet të vazhdojë

edhe në muajt e ardhshëm,
ndërsa FA ka lënë të hapur
mundësinë për hapa të
mëtejshëm pasi të përfundojë
procesi i Premierë Ligës.

Federata Angleze reagon pas vendimit për Man Cityn: Ka implikime të rëndësishme për integritetin e futbollit

DEBRECEN, 2 TETOR - Kombëtarja
e Kosovës ka barazuar 0:0 me
Izraelin në ndeshjen e zhvilluar
të enjten mbrëma në Debrecen
të Hungarisë, në kuadër të
Grupit B3 të Ligës së Kombeve.
Në një ndeshje me numër të
kufizuar shikuesish, të
organizuar nga Federata e
Futbollit e Izraelit, “Dardanët”
kanë pasur disa mundësi për të
shënuar, por nuk kanë arritur
ta gjejnë rrjetën. Në pjesën e
parë, Izraeli ka pasur
iniciativën dhe ka rrezikuar në
disa raste portën e Kosovës.
Portieri Amir Saipi ka qenë në
nivel të lartë dhe, me disa pritje
të sigurta, ka mbajtur portën e
paprekur. Në minutën e 31-të

ai ka intervenuar në dy raste
radhazi për ta shpëtuar portën
e Kosovës.
Ndërkohë, Kosova ka pasur
rastin e parë të mirë pesë
minuta më vonë, kur
Lumbardh Dellova ka goditur
nga distanca, por portieri
izraelit ka qenë i sigurt në
reagimin e tij. “Dardanët” e
kanë nisur më mirë pjesën e
dytë dhe, në minutën e 52-të,
Muharrem Jashari ka pasur
mundësi të mirë për shënim,
por gjuajtja e tij është ndalur
nga portieri kundërshtar.
Vetëm tre minuta më vonë
Saipi ka bërë edhe një pritje të
rëndësishme, duke ndalur
gjuajtjen e fortë të njërit prej

futbollistëve izraelitë.
Përzgjedhësi Franco Foda ka
bërë disa zëvendësime për ta
freskuar skuadrën. Në minutën
e 58 në fushë janë inkuadruar
Leon Avdullahu, Veldin Hoxha
dhe Dion Gallapeni, duke
zëvendësuar Muharrem

Jasharin, Milot Avdylin dhe
Dion Kaçurin. Për Kaçurin kjo
ka qenë paraqitja debutuese
me fanellën e Kombëtares së
Kosovës.
Më pas në vend të Albion
Rrahmanit është inkuadruar
Milot Rashica, ndërsa në

minutën e 77 Valmir Matoshi ia
ka liruar vendin Edon
Zhegrovës. Ky i fundit ka pasur
një tentativë në fund të
takimit, por nuk ka arritur ta
dërgojë topin në rrjetë.
Pas këtij barazimi Kosova ka
katër pikë dhe renditet në
vendin e dytë në Grupin B3.
Me katër pikë është edhe
Irlanda, ndërsa Austria kryeson
grupin me shtatë pikë. Izraeli
mbetet në vendin e fundit me
një pikë.
Dardanët tani do t’i vazhdojnë
përgatitjet për ndeshjet e
ardhshme në kuadër të Ligës së
Kombeve kundër Austrisë, e
cila zhvillohet të dielën në
stadiumin “Fadil Vokrri”.

BAKU, 2 TETOR - 627 xhudistë do
të paraqiten në Kampionatin
Botëror që sot (e diel) fillon në
Baku të Azerbajxhanit. Ky
botëror do të jetë i veçantë
edhe për Kosovën.
Do të kërkohet medalja e 11 në
ngjarjen globale të xhudos,
ndërsa për herë të parë
Kosovën e përfaqësojnë më

shumë xhudistë se xhudiste. 
Trajneri i Kosovës në xhudo,
Driton Kuka, ka përzgjedhur
për Botëror Akil Gjakovën,
Dardan Cenën, Shpat Zekajn
dhe Laura Fazliun. Akili e
Dardani garojnë në kategorinë
deri në 73 kilogramë, ndërsa
Shpati në kategorinë deri në
100 kilogramë. Laura kërkon

medaljen e radhës në kategor-
inë deri në 63 kilogramë.
Gjakova e Cena garojnë të
martën, Laura Fazliu të
mërkurën, ndërsa Shpati Zekaj
të premten e ardhshme.
Kosovës i mungon xhudistja
kryesore Distria Krasniqi. Ajo
është e lënduar. Por shpresohet
në sukses nga të tjerët, ndonëse

aktualisht nuk janë lart në ran-
glistën botërore. Në mungesë
të Distria Krasniqit dhe gjatë
procesit të ndërrimit të gjener-
atës, ky megjithatë është
Botërori më sfidues i viteve të
fundit. Në botërorët e xhudos
Majlinda Kelmendi i ka dy të
arta e një të bronztë. Distria
Krasniqi ka një të argjendtë e

dy të bronzta. Laura Fazliu i ka
dy të bronzta, ndërsa Loriana
Kuka e Nora Gjakova nga një të
bronztë.

Kosova për herë të parë me më shumë xhudistë se xhudiste në Botëror

KOSOVA MERR NJË PIKË NDAJ IZRAELIT NË DEBRECEN

PRISHTINË, 2 TETOR - Superliga e
basketbollit vazhdon këtë
fundjavë me ndeshjet e xhiros
së tretë, me katër përballje që
do të zhvillohen nga e shtuna
deri të hënën.
Xhiroja hapet sot (e shtunë) në
Prizren, ku Bashkimi e pret
Trepçën nga ora 19:30 në
palestrën “Sezai Surroi”. Dy
skuadrat janë përballur edhe
në mesjavë në kuadër të
Superkupës së Kosovës, ku
Bashkimi ka triumfuar dhe
fituar trofeun. Prizrenasit e
kanë nisur mirë edhe
kampionatin me dy fitore,

ndërsa Trepça, pas fitores në
Rahovec është mposhtur nga
Peja në javën e dytë.
Nesër (e diel), nga ora 17:00, në
Pallatin e Rinisë në Prishtinë,
Sigal Prishtina përballet me
Golden Eagle Yllin. Prishtinasit
vijnë pas fitores ndaj
Vëllaznimit, ndërsa therandasit
janë në kërkim të fitores së parë
në këtë edicion.
Nga ora 19:30 vëmendja
zhvendoset në “Karagaçi”, ku
Peja pret Vëllaznimin. Pejanët
në mesjavë e kanë përfunduar
rrugëtimin në kualifikimet e
FIBA Europe Cup, pasi nuk

kanë arritur ta sigurojnë
kalimin në fazën e grupeve,
ndërsa tash do të
përqendrohen në garat
vendore. Në kampionat, Peja
vjen pas fitores ndaj Trepçës në
“Minatori”, kurse Vëllaznimi
kërkon fitoren e parë të sezonit.
Xhiroja e tretë mbyllet të hënën
në Pallatin e Rinisë në
Prishtinë, ku nga ora 20:00 Bora
përballet me Rahovecin 029.
Bora e ka nisur edicionin me dy
fitore në po aq ndeshje, ndërsa
Rahoveci 029 synon fitoren e
parë pas dy xhirove të
zhvilluara.

DERBI BASHKIMI - TREPÇA HAP JAVËN E TRETË 
NË SUPERLIGËN E KOSOVËS NË BASKETBOLL

- “Lisi Group” SH.P.K. me numër Unik
Identifikues: 810845167 bënë ulje të
kapitalit nga 140,000.00 në 1000.

- Vjosa (Jusuf) Gradinaj, shpall të
pavlefshme certifikatën e dhënies së
Provimit të Jurisprudencës, me nr.
91/2017, të lëshuar në Prishtinë më
13.03.2017, për provimin e jurispru-
dencës të dhënë më 31.01.2017, nga
Ministria e Drejtësisë.

- Vjosa Jusuf Gradinaj  shpall të pavlef-
shme  diplomën  LL.M. (Master) në
Kontrata dhe të Drejtën Komerciale,
në emër të, nr. 1689, të lëshuar më
27.02.2018, nga Universiteti i
Prishtinës “Hasan Prishtina” –
Fakulteti Juridik.

- “Master Build SRL Dega në Kosovë”
shpall të pavlefshme certifikatën e biz-
nesit me nr. Unik Identifikues:
811932583.

- Thot Ratkoceri shpall të pavlefshme
dëftesat si dhe diplomën e shkollës së
mesme “28 Nëntori” shkolla Teknike
Prishtinë.

- Driton Bucaj shpall te pavlefshme
dëftesat e kl l - Vlll shfmu “ Abdyl
Frasheri “ Prizren.

- Armend Hoxhaj shpall te pavlefshme
3 dëftesat dhe diplomën Q K “11
Marsi “ Prizren.

- Trim Rezniqi shpall të pavlefshme
dëftesën e kl.10 të sh.m.p “Gjon N.
Kazazi” Gjakovë.

- Sokol Haxhikadrija shpall të pavlef-
shme diplomën e gjimnazit “Hajdar
Dushi” Gjakovë. 

- Elidon Pylla B.I. shpall të pavlefshme
certifikatën e TVSH-së,  me nr.
33049408.

- Elidon Pylla B.I. shpall të pavlefshme
certifikatën e biznesit me nr.
811149542 të lëshuar nga ARBK.

- Genti Kurhasku shpall të pavlefshme
certifikatën e maturës shtetërore të
sh.m. mjekësisë “Hysni Zajmi”
Gjakovë.

- Sebastjan Prenka shpall të pavlef-
shme dëftesën e plotë shf.f.m.u
“Ahmet Rrustemi” Bec Gjakovë  nga kl.
1-5 dhe 6-9.

- Xhelal Halilosmani shpall të pavlef-
shme dëftesat dhe diplomën e sh.m.
Ekonomike “Kadri Kusari” Gjakovë.

- Diana Morina shpall të pavlefshme
dëftesat e kl. 1.2.3.4 dhe diplomën e
Gjimnazit “Hajdar Dushi” Gjakovë.

- Albana Gjocaj nga Juniku shpall të
pavlefshme diplomën e universiteti
Publik “Fehmi Agani” Gjakovë, drejtimi
Infermieri, Bachelor me nr. 104.

>> SHPALLJE TË VOGLA <<

Duke u bazuar në nenin 7 të Udhëzimin Administrativ (MMPHI) Nr.01/2025 për 
Ndryshimin dhe Plotësimin e Udhëzimit Administrativ (MMPHI) Nr. 04/2022 për Leje 
Mjedisore, Ministria e Mjedisit dhe Planifikimit Hapësinor, në bashkëpunim me 
operatorin "Erti 2’’ Sh.p.k. Skenderaj, kërkesa për vazhdim të Leje Mjedisore, me nr. 
prot. 26/1796/MMPH, për Eksploatim i gurit gëlqeror ne Qirez, Skenderaj, organizojnë:   

 

DEBAT PUBLIK 

Për kërkesën për t’u pajisur me Leje Mjedisore 

Njoftohet  publiku i interesuar se me datë: 28.10.2026, në ora: 10:00, në hapësirat e Zyret 
e kompanisë Erti shpk në Qirez, do të organizohet debat publik nga operatori "Erti 2’’ 
Sh.p.k. Skenderaj, kërkesa për vazhdim të Leje Mjedisore, me nr. prot. 26/1796/MMPH, 
për Eksploatim i gurit gëlqeror ne Qirez, Skenderaj, në bashkëpunim me Ministrinë e 
Mjedisit dhe Planifikimit Hapësinor.  

 

Debati Publik do të organizohet edhe në mënyrë virtuale në platformën ZOOM:  
 
ID: 
https://us04web.zoom.us/j/5289487423?pwd=atEPUrNDxCwMcX5GSCHJS7NmA
u7JDN.1 

 Passcode:pa passcod 
 
 
Linku i Komunës: 
 
 
Linku i gazetës ditore: 
 
 
Në linkun e mëposhtëm, mund të gjeni aplikacionin e publikuar në ueb faqe të 
MMPH-së, për komente të publikut: 
 
https://mmphi.rks-gov.net/Document?search=MATR 
 
Pjesëmarrja e publikut është e mirëseardhur dhe e rëndësishme për procesin. 
 
Me respekt, 

Florim Bucolli 

"Erti 2’’ Sh.p.k. 

Duke u bazuar në nenin 7 të Udhëzimin Administrativ (MMPHI) Nr.01/2025 për 
Ndryshimin dhe Plotësimin e Udhëzimit Administrativ (MMPHI) Nr. 04/2022 për Leje 
Mjedisore, Ministria e Mjedisit dhe Planifikimit Hapësinor, në bashkëpunim me 
operatorin “Erti” Sh.p.k. Skenderaj, kërkesa për vazhdim të Leje Mjedisore, me nr. 
prot. 26/1114/MMPH, për thërrmim dhe seperim i gurit gëlqeror, Qirez, Skenderaj, 
organizojnë:   

 

DEBAT PUBLIK 

Për kërkesën për t’u pajisur me Leje Mjedisore 

Njoftohet  publiku i interesuar se me datë: 28.10.2026, në ora: 10:30, në hapësirat e Zyret 
e kompanisë Erti shpk në Qirez, do të organizohet debat publik nga operatori “Erti” 
Sh.p.k. Skenderaj, kërkesa për vazhdim të Leje Mjedisore, me nr. prot. 26/1114/MMPH, 
për thërrmim dhe seperim i gurit gëlqeror, Qirez, Skenderaj, në bashkëpunim me 
Ministrinë e Mjedisit dhe Planifikimit Hapësinor.  

 

Debati Publik do të organizohet edhe në mënyrë virtuale në platformën ZOOM:  
 
ID: 
https://us04web.zoom.us/j/5289487423?pwd=atEPUrNDxCwMcX5GSCHJS7NmA
u7JDN.1 

 Passcode:pa passcod 
 
 
Linku i Komunës: 
 
 
Linku i gazetës ditore: 
 
 
Në linkun e mëposhtëm, mund të gjeni aplikacionin e publikuar në ueb faqe të 
MMPH-së, për komente të publikut: 
 
https://mmphi.rks-gov.net/Document?search=MATR 
 
Pjesëmarrja e publikut është e mirëseardhur dhe e rëndësishme për procesin. 
 
Me respekt, 

__Burim Bucolli__________ 

“Erti” Sh.p.k 

